
Nd. 216. Frumvarp til laga [114. mál]
um breyting á lögum nr. 35 29. apríl 1946, um landnám, nýbyggðir og endurbygg-
ingar i sveitum.

Frá landbúnaðarnefnd.

1. gr.
Á eftir VI. kafla (40. gr.) laganna kemur nýr (VII.) kafli (41.-47. gr.), svo

hljóðandi:

VII. KAFLI
Um endurbyggingu eyðijarða og um eftirlit með ábúð á jörðum.

a. (41. gr.) Skylt er nýbýlastjórn að sporna við því eftir föngum, að jarðir fari í
eyði, sem að dómi trúnaðarmanna nýbýlastjórnar og jarðræktarráðunauts Bún-
aðarfélags Íslands eru vel fallnar til jarðræktar og búrekstrar, og hafa um það
samráð við hlutaðeigandi sveitarstjórnir, að notaðar séu heimildir ábúðarlag-



anna til að koma í veg fyrir jarðníðslu og að byggilegar jarðir séu lagðar í eyði.
Nýbýlastjórn vinni enn fremur að því í samstarfi við hlutaðeigandi sveitar-
stjórnir, að jarðir, sem komnar eru í eyði, en veita þau skilyrði til búrekstrar,
er að framan greinir, byggist aftur þar til hæfum mönnum. Skylt er hrepp-
stjórum að senda nýbýlastjórn skýrslu um hver áramót um eyðijarðir í hreppn-
um, þar með taldar þær jarðir, er 3. gr. ábúðarlaganna ræðir um. Skýrslur þessar
skulu gerðar eftir fyrirsögn nýbýlastjórnar.

b. (42. gr.) Nýbýlastjórn skal svo fljótt sem tök eru á láta rannsaka skilyrði til
ræktunar og búrekstrar á eyðijörðum og jörðum, sem ekki eru nytjaðar nema
að einhverju leyti, sbr. 3. gr. ábúðarlaganna. Við rannsókn þessa skal safna
upplýsingum um öll þau atriði, er máli skipta vegna búrekstrar á hverri ein-
stakri jörð, og hvað varð þess valdandi, að hún fór að einhverju eða öllu leyti
í eyði. Skal þetta þannig gert, að þeir, sem falast eftir jarðnæði, geti fengið rétta
og greinilega hugmynd um jörðina og þá aðstöðu til búrekstrar, er hún veitir.

Nýbýlastjórn skal árlega gera skrá yfir þær af þessum jörðum, sem hún
telur rétt að byggja og eru lausar til ábúðar. Skrá þessi skal birt almenningi.

e. (43. gr.) Skylt er nýbýlastjórn að veita þeim, er þess óska og hafa hug áað
reisa bú í sveit, upplýsingar um þær jarðir, sem eru lausar til ábúðar og um
ræðir í 42. gr. Umsækjendur um jarðnæði, er leggja fram vottorð skilríkra
manna um að þeir uppfylli þær kröfur, er gera verður til búandi manna í sveit,
skulu njóta þeirrar aðstoðar nýbýlastjórnar við útvegun jarðnæðis, er hún getur
í té látið.

d. (44. gr.) Nú leiðir rannsókn í ljós, að einhver ákveðinn annmarki er þess vald-
andi, að jörð, sem nýbýlasjóður á eða nýbýlastjórn hefur full umráð yfir, byggist
ekki, en jörðin er að öðru leyti vel fallin til ræktunar og búrekstrar, og er ný-
býlastjórn þá heimilt að ráða bót á þessu, ef þess er kostur. Kostnaður nýbýla-
sjóðs af þessum framkvæmdum má þó aldrei fara fram úr áætluðum meðal-
stofnkostnaði býlis í byggðahverfi.

e. (45. gr.) Heimilt er nýbýlastjórn að kaupa einstakar jarðir, þar með talin eyði-
býli, ef hún telur það nauðsynlegt til þess að koma betra skipulagi á byggðina
og trygga örugga ábúð á jörðunum. Kaupverð slíkra jarða skal vera undir
því verði, er nýbýlastjórn greiðir á sama tíma fyrir lönd undir byggðahverfi.

f, (46. gr.) Verði jarðareigandi brotlegur við ákvæði 3. gr. ábúðarlaganna, og hlut-
aðeigandi sveitarstjórn notar ekki þá heimild, sem henni er veitt samkvæmt
3. og 4. gr. sömu laga til að ráðstafa jörð, sem komin er í eyði eða niðurníðslu
og nýbýlastjórn telur vel fallna til búrekstrar, er nýbýlastjórn heimilt að gera
hverjar þær ráðstafanir, er ábúðarlögin heimila hreppsnefndum til þess að
jörðin verði endurbyggð af þar til hæfum manni. Nýbýlastjórn er enn fremur
heimilt að ganga í þau kaup, er um ræðir í annarri málsgr. 4. gr. ábúðarlag-
anna, að hlutaðeigandi hreppsnefnd frágenginni. ef nýbýlastjórn telur "það
henta.

g. (47. gr.) Jarðir, sem nýbýlastjórn fær eignarumráð yfir samkv. heimild 45. og
46. gr., skulu auglýstar til sölu og ábúðar. Skylt er kaupanda að gera jörðina
að ættaróðali samkv. ákvæðum laga nr. 116 30. des. 1943, um ættaróðal og erfða-
ábúð. Söluverð jarðar sé kostnaðarverð nýbýlastjórnar, þar með talinn kostn-
aður við þær umbætur, sem gerðar kunna að vera á jörðinni samkv. 44. gr.
Heimilt er þó nýbýlastjórn að veita styrk vegna ræktunarumbóta tilsvarandi
ákvæðum 36. gr., þá er jörðin hefur verið tekin til ábúðar. Jarðir þessar njóta
réttar til lána úr byggingarsjóði og ræktunarsjóði, að ábúð tryggðri, eftir sömu
reglum og byggðar jarðir.

2. gr.
Lög þessi öðlast þegar gildi.

Greinargerð.

Frumvarp þetta er flutt af landbúnaðarnefnd, en einn nefndarmanna (AS)
hefur áskilið sér óbundið atkvæði um málið. Frumvarpið var flutt á síðasta Alþingi
af 2. þm. Skagf. (JS), og fylgdi því svo hljóðandi greinargerð:

"í lok síðustu heimsstyrjaldar var sú skoðun almenn, að verkefni landbúnaðarins
hlyti að verða það eitt að fullnægja þörfum þjóðarinnar fyrir landbúnaðarvörur.
Sjávarútvegurinn mundi sjá þjóðinni fyrir öllum þeim gjaldeyri, er hún þarfnaðist.
Með þetta í huga var allt kapp lagt á að efla sjávarútveginn og varið til þess miklu
fé á okkar mælikvarða.

Til þess að landbúnaðurinn gæti fullnægt sínu hlutverki þurftu bændur að auka
framleiðslu mjólkur og garðávaxLa; af kjöti var meira en nóg framleitt, ef ekki var
hugsað um útflutning. Nýbýlalögin, sem sett voru á þessum árum, mótast mjög af
þessu viðhorfi, þar er höfuðáherzlan lögð á stofnun byggðahverfa, þar sem mjólkur-
framleiðsla og garðyrkja hljóta að verða aðalatvinnuvegirnir.

En þetta fór sem kunnugt er á annan veg en áætlað var. Aflabrestur, verkföll og
sölutregða erlendis hefur leitt í ljós, að það er fyrirhyggjulaust af þjóðinni að byggja
allar gjaldeyrisvonir á jafn misbrestasömum atvinnuvegi og sjávarútvegurinn er og
hlýtur ávallt að verða. Til þess að ráða bót á þessu verður að vinna markvisst að
því að koma öðrum atvinnugreinum, er hafa aðstöðu til að framleiða gjaldeyris-
vöru til útflutnings, í það horf, að ekki þurfi að treysta eingöngu á getu sjávarút-
vegsins í þessum efnum. Að því er landbúnaðinn snertir er það sauðfjárræktin, sem
hér kemur fyrst og fremst til álita.

Unnið er að því að útrýma sauðfjárpestunum. Fjarskiptin, sem farið hafa fram,
hafa yfirleitt gefið ágæta raun og gerbreytt viðhorfi bænda til sauðfjárræktartnnar.
Gengisbreytingin og hækkandi verðlag á útfluttum sauðfjárafurðum hefur einnig
bætt mjög aðstöðuna til útflutnings á þessum afurðum, þó að gengið sé fram hjá
þeirri tilraun með sölu á dilkakjöti til Bandaríkjanna, sem nú stendur yfir, og þeim
vonum, sem við hana eru tengdar. -

Það mun láta nærri, að nú sé rúmlega 400 þús. sauðfjár á öllu landinu. Flest
mun sauðféð hafa orðið nokkuð yfir 700 þús., og mætti fjölga enn meir, líklega
allt að 1 milljón, án þess að landið biði tjón af, ef jafnframt væri unnið markvisst
að fjölgun býla í þeim sveitum, þar sem eru rúmgóð sauðlönd og góð ræktunar-
skilyrði, fækkun stóðhrossa. aukinni ræktun og tækni. Koma upp fjárheldum girð-
ingum á hentugum stöðum og beitilönd ræst fram, þar sem þess er þörf. En þá
má ekki afskipta þessi byggðalög um vegi og síma, eins og nú vill brenna við.

Hér skal engu um það spáð, hverju slíkt átak fengi orkað til bóta í gjaldeyris-
málum okkar. En illa þætti mér þá úr rætast, ef útfluttar sauðfjárafurðir jafngiltu
ekki að verðmæti öllum innfluttum rekstarvörum landbúnaðarins og skiluðu auk
þess nokkrum afgangi í erlendum gjaldeyri.

því miður er högum bænda nú svo háttað vegna fjárpestanna, að þeir eiga
fyrir höndum erfiðan róður áður en því marki yrði náð, er ég hef drepið á. En
nokkuð mætti líka flýta fyrir þessari þróun, ef markvisst væri að því unnið.

Að hér hefur verið vikið sérstaklega að því verkefni, er virðist bíða sauðfjár-
ræktarinnar stafar af því, að aðaltilgangurinn með flutningi þessa frv. el' að stuðla
að því, að sauðfjárræktin geti sem fyrst tekið þetta verk að sér svo að um muni. Hér
er um það að ræða, að nýbýlastjórn fái rýmra um hendur en nú er til að kaupa
jarðir, ef þörf krefur, og til að veita ýmsa aðstoð og fyrirgreiðslu við endurbygg-
ingu jarða. Þessi aðstoð mun aðallega koma sauðfjárræktarsveitunum að notum,
þar eð sauðfjárpestirnar hafa í mörgum héruðum átt langmestan beinan og óbeinan
þátt í, að jarðir byggðust ekki, er ábúendaskipti urðu. Talið er, að af þeim jörðum,
er farið hafa í eyði síðustu 10 árin, hafi að minnsta kosti 52 byggilegar og góðar
sauðjarðir farið í eyði af þessum sökum. Með þessu frv. er leitazt við að beina fjár-
magni nýbýlasjóðs meira til þessara sveita en unnt hefur verið hingað til og um

leið að því stefnt að tryggja búreksturinn og stuðla að því, að lönd, sem nú eru
lítið nytjuð, en vel fallin til búrekstrar, verði fullnytjuð. Þá hefur það komið í ljós,
að margar hreppsnefndir eru afskiptalausar um, þó að jarðir séu lagðar í eyði
þvert ofan í ákvæði ábúðarlaganna. Til þess að ráða bót á þessu er lagt til, að ný-
býlastjórn, sem auk nýbýlastjóra hefur trúnaðarmenn í hverju héraði. hafi rétt
til að hlutast til um þessi mál að hreppsnefndinni frágenginni. Þykir líklegt, að
þetta verði nokkuð aðhald fyrir einstaklinga um að sniðganga ekki lögin í þessu
efni, eins og átt hefur sér stað. Það er heldur ekki við það unandi, að samtímis og
ríkið ver miklu fé til að reisa nýbýli, leggi einstakir menn jafnvel allgóðar bújarðir
í eyði óátalið og jafnvel með góðu samþykki sveitarstjórnanna, án þess að nokkuð
sé að gert."

Frv. var afgreitt með svo felldri rökstuddri dagskrá:
"Með því að í frv. eru nokkur nýmæli, sem meðal annars taka til allra hrepps-

nefnda á landinu, telur deildin rétt, að ríkisstjórnin sendi stjórn Búnaðarfélags ís-
lands frv. með ósk um, að hún leggi það fyrir næsta búnaðarþing til umsagnar.
Í trausti þess, að svo verði, tekur deildin fyrir næsta mál á dagskrá."

Hér fara á eftir umsagnir um frumvarpið.

Fy19iskal I.

LANDNAMSSTJÚRI
Reykjavík, 17. janúar 1951.

A fundi nýbýlastjórnar ríkisins 12. þ. nl. var lagt fram bréf háttvirtrar land-
búnaðarnefndar neðri deildar Alþingis, dags. 29. nóv. f. á., ásamt frumv. til laga um
breyting á lögum nr. 35 29. apríl 1946. Samþykkt var eftirfarandi: .

"Nýbýlastjórn ríkisins telur þörf á lagaákvæðum, er tryggi betur en nú er, að
jarðir, sem vel eru fallnar til áhúar, fari ekki í eyði, t. d. vegna jarðabrasks, og
felur landnámsstjóra að öðru leyti að svara bréfi landbúnaðarnefndar."

Eins og fram er tekið í samþykkt þessari, þá var nýbýlastjórn öll sammála um
nauðsyn ráðstafana, er tryggði ábúð jarða betur en gert er. Hins vegar taldi ný-
býlastjórnin sig ekki viðbúna að benda á aðrar leiðir heppilegri en á er bent í frum-
varpinu til að ná því marki, sem það stefnir að.

A árinu 1947 og 1948 var safnað skýrslum um eyðijarðir og gerð skrá yfir þær.
Gert var ráð fyrir, að jafnframt væru skráðar allnákvæmar upplýsingar um bú-
rekstrarskilyrði jarðanna, orsakir til þess að þær færu í eyði o. fl. Nokkur misbrestur
var á hve nákvæmlega skýrslurnar voru gerðar og nokkurs misræmis gætti hjá
teljendum, hvað þeir teldu til eyðijarða, þó einkum á þann hátt, að nokkrir tóku
með forn eyðibýli, sem ekki hafa verið sérmetin við þrenn fasteignamöt, er fram
hafa farið eftir aldamót.

Búnaðarfélag Íslands fékk þessi gögn til athugunar á síðastliðnu sumri og skrif-
aði þá öllum hreppstjórum, og fengust bæði nokkrar leiðréttingar og allgott yfirlit
um ástandið eins og það var miðað við fardaga 1950. Samkvæmt því hefur tala
byggðra jarða verið þessi:

1932
1942
1950

5589
5685
5279

Við síðustu tölur er þess að gæta, að þar eru ekki þau nýbýli talin, sem stofnuð
hafa verið á síðustu árum, og mun býlatalan vantalin af þeim ástæðulll um 232
býli, sem þó ekki eru öll komin í fullan rekstur.

Nokkuð hefur verið að því gert að benda þeim, er jarðnæðis leita, á eyðijarðir,
en það virðist bera fremur lítinn árangur og helzt vegna þess, að byggilegustu jarð-

irnar eru ekki gefnar falar til sölu eða ábúðar, þó um þær sé beðið. Virðist því, að
eitthvað þurfi annað að gera en halda uppi upplýsingastarfsemi í þessum málum.

Frumvarpið er tilraun í þá átt. Þar sem mál þetta varðar því nær öll sveitarfélög
á landinu og búnaðarþing kemur saman innan skamms, verður að telja æskilegt, að
umsögn þess komi til, áður en frumvarp um þetta efni er gert að lögum, og það væri
ástæða til, þar sem nýbýlastjórn er ætlað að hafa eftirlit þessara mála samkvæmt
frumvarpinu, að sameiginleg athugun búnaðarþings og nýbýlastjórnar færi fram,
hver lagaákvæði mundu líklegust til úrbóta í þessu efni.

Virðingarfyllst,

Pálmi Einarsson.

Til landbúnaðarnefndar neðri deildar Alþingis.

Fylgiskjal II.

Alyktun búnaðarþings um frumvarp til laga um breyting á lögum um landnám,
nýbyggðir og endurbyggingar í sveitum. Samþykkt 6. marz 1951.

Búnaðarþing er samþykkt stefnu þeirri, er kemur fram í frumvarpinu, og beinir
þeirri eindregnu áskorun til Alþingis, að það heimili nýbýlastjórn með lögum að
verja fé til þess að koma í veg fyrir, að jarðir fari í eyði, með því:
l. Að aðstoða fátæka bændur við að koma á nauðsynlegum umbótum á ábúðar-

jörðum þeirra í þeim tilgangi að hindra, að byggilegar jarðir fari í eyði.
2. Að aðstoða hreppsnefndir á því verksviði, er ábúðarlögin fela þeim, við að

tryggja, að jarðir haldist í ábúð.
3. Að kaupa byggilegar jarðir, sem eru í eyði eða ekki byggjast að áliti nýbýla-

stjórnar og hlutaðeigandi hreppsnefndar. Enda vinni nýbýlastjórn ötullega að
því, að jarðir þessar komist sem fyrst í trygga ábúð.

Samþykkt með 21 samhljóða atkvæði.

Fylgiskjal III.

Alyktun milliþinganefndar búnaðarþings um frumvarp til laga um breytingar
á lögum um landnám, nýbyggðir og endurbyggingar í sveitum.

Frumvarpið var sent búnaðarþingi frá Alþingi s. l. vetur, og tók jarðræktar-
nefnd þess málið til meðferðar og lagði fram tillögur, er hníga í sömu átt og frum-
varpið stefnir að, en gerði engar breytingartillögur við það. Búnaðarþingi vannst
ekki tími til að afgreiða málið að fullu, og var því þess vegna vísað til milliþinga-
nefndar þess til fullnaðarafgreiðslu frá hendi Búnaðarfélags íslands.

Nefndin hefur nú tekið frumvarpið til endurskoðunar og rætt það við land-
námsstjóra, sem er manna kunnugastur þessum málum. Sá hún ekki tilefni til að
gera neinar breytingartillögur við það, en vísar því til aðgerða Alþingis með skír-
skotun til þeirrar ályktunar, er því fylgir frá búnaðarþingi.

Jón Sigurðsson.

Reykjavík, 12. nóv. 1951.

Gunnar Þórðarson. Ásgeir Bjarnason.

